ՀԻՄՆԱՎՈՐՈՒՄ

«ՔԱՂԱՔԱՑԻՈՒԹՅԱՆ ԳՈՐԾԵՐԻ ԿԱՌԱՎԱՐՄԱՆ ԷԼԵԿՏՐՈՆԱՅԻՆ ՏԵՂԵԿԱՏՎԱԿԱՆ ՀԱՄԱԿԱՐԳԻ ՆԿԱՐԱԳԻՐԸ ԵՎ ԱՇԽԱՏԱԿԱՐԳԸ, ՀԱՄԱԿԱՐԳԻՆ ՀԱՍԱՆԵԼԻՈՒԹՅՈՒՆ ՈՒՆԵՑՈՂ ՄԱՐՄԻՆՆԵՐԻ ՑԱՆԿԸ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՔԱՂԱՔԱՑԻՈՒԹՅՈՒՆ ՍՏԱՆԱԼՈՒ ԿԱՄ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՔԱՂԱՔԱՑԻՈՒԹՅՈՒՆԸ ԴԱԴԱՐԵՑՆԵԼՈՒ ՀԱՄԱՐ ԱՆՀՐԱԺԵՇՏ ՓԱՍՏԱԹՂԹԵՐԻ ՑԱՆԿԸ, ԴՐԱՆՔ ՆԵՐԿԱՅԱՑՆԵԼՈՒ, ՔՆՆԱՐԿԵԼՈՒ, ԱՅԴ ԹՎՈՒՄ՝ ՀԱՄԱԿԱՐԳԻ ՄԻՋՈՑՈՎ ԷԼԵԿՏՐՈՆԱՅԻՆ ՀԱՅՏ ՆԵՐԿԱՅԱՑՆԵԼՈՒ, ԴԻՄՈՒՄՆ ԱՆՁԱՄԲ ՆԵՐԿԱՅԱՑՆԵԼՈՒ ՀԱՄԱՐ ՀԵՐԹԱԳՐՎԵԼՈՒ, ԻՐԱՎԱՍՈՒ ՄԱՐՄԻՆՆԵՐ (ԱՅԴ ԹՎՈՒՄ՝ ԻՆՔՆԱՇԽԱՏ ԵՂԱՆԱԿՈՎ ՊԵՏԱԿԱՆ ՄԱՐՄԻՆՆԵՐԻ ՏԻՐԱՊԵՏՄԱՆ ՆԵՐՔՈ ԳՏՆՎՈՂ ԷԼԵԿՏՐՈՆԱՅԻՆ ՏԵՂԵԿԱՏՎԱԿԱՆ ՀԱՄԱԿԱՐԳԵՐ) ՀԱՐՑՈՒՄՆԵՐ ԿԱՏԱՐԵԼՈՒ, ՀԱՄԱՊԱՏԱՍԽԱՆ ՏԵՂԵԿՈՒԹՅՈՒՆՆԵՐ ԵՎ ԵԶՐԱԿԱՑՈՒԹՅՈՒՆՆԵՐ, ՀԱՄԱԿԱՐԳԻ ՄԻՋՈՑՈՎ ԾԱՆՈՒՑՈՒՄՆԵՐ ՍՏԱՆԱԼՈՒ ԿԱՐԳԸ ԵՎ ԺԱՄԿԵՏՆԵՐԸ, ԻՆՉՊԵՍ ՆԱև ԱԶԳՈՒԹՅԱՄԲ ՀԱՅ ԼԻՆԵԼԸ ՀԱՍՏԱՏՈՂ ՄԿՐՏՈՒԹՅԱՆ ՄԱՍԻՆ ՓԱՍՏԱԹՈՒՂԹ ՏՐԱՄԱԴՐՈՂ ԵԿԵՂԵՑԱԿԱՆ ԿԱՌՈՒՅՑՆԵՐԻ ՑԱՆԿԸ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՔԱՂԱՔԱՑԻՈՒԹՅՈՒՆ ՍՏԱՑՈՂ ԱՆՁԻ ԵՐԴՄԱՆ ԱՐԱՐՈՂԱԿԱՐԳԸ, ՔԱՂԱՔԱՑԻՈՒԹՅԱՆ ՀԱՐՑԵՐՈՎ ՄԻՋԳԵՐԱՏԵՍՉԱԿԱՆ ՀԱՆՁՆԱԺՈՂՈՎԻ ԿԱԶՄԱՎՈՐՄԱՆ ԵՎ ԳՈՐԾՈՒՆԵՈՒԹՅԱՆ ԿԱՐԳԸ  ՍԱՀՄԱՆԵԼՈՒ ՄԱՍԻՆ» ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

1․ Ընթացիկ իրավիճակը և իրավական ակտի ընդունման անհրաժեշտությունը․
2025 թվականի հունվարի 22-ին ընդունվել է «Հայաստանի Հանրապետության քաղաքացիության մասին» օրենքում փոփոխություններ և լրացումներ կատարելու մասին» օրենքը (այսուհետ՝ Օրենք)։ Օրենքի ընդունումը նպատակաուղղված էր մի շարք խնդիրների լուծմանը, այդ թվում՝ լիազոր մարմնի էական ծանրաբեռնվածության, հերթագրման համար առնվազն 3-4 ամիս սպասման ժամանակահատվածի, հերթերի գոյացման, անհարկի վարչարարության վերացմանը։
Օրենքով նախատեսվեց, որ Հայաստանի Հանրապետության քաղաքացիություն ստանալու և Հայաստանի Հանրապետության քաղաքացիությունը դադարեցնելու գործերն ընդունվում և քննարկվում են քաղաքացիության գործերի կառավարման էլեկտրոնային տեղեկատվական համակարգի (այսուհետ՝ Համակարգ) միջոցով։ Օրենքով ներդվեցին նաև էլեկտրոնային հայտերի ներկայացման, նախնական ուսումնասիրության, ինչպես նաև Համակարգի միջոցով Հայաստանի Հանրապետության քաղաքացիություն ստանալու կամ Հայաստանի Հանրապետության քաղաքացիությունը դադարեցնելու գործընթացում ներգրավված պետական մարմինների տիրապետման ներքո գտնվող էլեկտրոնային տեղեկատվական համակարգերի փոխգործելիության մեխանիզմներ։
Հաշվի առնելով վերոնշյալը՝ անհրաժեշտություն է առաջացել վերանայելու Հայաստանի Հանրապետության քաղաքացիություն ստանալու և Հայաստանի Հանրապետության քաղաքացիությունը դադարեցնելու ընթացակարգերը կարգավորող ՀՀ կառավարության մի շարք որոշումներ․
1) Հայաստանի Հանրապետության կառավարության 2007 թվականի նոյեմբերի 23-ի «Հայաստանի Հանրապետության քաղաքացիություն ստանալու և Հայաստանի Հանրապետության քաղաքացիությունը դադարեցնելու համար անհրաժեշտ փաստաթղթերի ցանկը, դրանք ներկայացնելու, քննարկելու կարգը և ժամկետները, ինչպես նաև ազգությամբ հայ լինելը հաստատող մկրտության մասին փաստաթուղթ տրամադրող եկեղեցական կառույցների ցանկը հաստատելու մասին» N 1390-Ն որոշումը,
2) Հայաստանի Հանրապետության կառավարության 2007 թվականի օգոստոսի 30-ի «Հայաստանի Հանրապետության քաղաքացիություն ստացող անձանց համար Հայաստանի Հանրապետության սահմանադրության և հայոց լեզվի իմացության ստուգման կարգը սահմանելու մասին» N 1040-Ն որոշումը,
3) Հայաստանի Հանրապետության կառավարության 2007 թվականի նոյեմբերի 1-ի «Հայաստանի Հանրապետության քաղաքացիություն ստացող անձի երդման արարողակարգը սահմանելու մասին» N 1290-Ն որոշումը,
4) Հայաստանի Հանրապետության կառավարության 2018 թվականի ապրիլի 26-ի «Քաղաքացիության հարցերով միջգերատեսչական հանձնաժողովի կազմավորման և գործունեության կարգը սահմանելու մասին» N 498-Ն որոշումը։
Օրենքով սահմանված պահանջներին համահունչ՝ անհրաժեշտ է սահմանել Հայաստանի Հանրապետության քաղաքացիություն ստանալու և Հայաստանի Հանրապետության քաղաքացիությունը դադարեցնելու ընթացակարգերի իրականացումը էլեկտրոնային հարթակում՝ նախատեսելով պատշաճ թվային գործիքակազմեր և վարչարարական մեխանիզմներ, ի թիվս այլոց, անձանց նույնականացման, քաղաքացիության գործերը տարբեր պետական մարմինների ներգրավվածությամբ վարելու գործիքներ։ 
Միաժամանակ, անհրաժեշտ է սահմանել Հայաստանի Հանրապետության քաղաքացիություն ստանալու և Հայաստանի Հանրապետության քաղաքացիությունը դադարեցնելու ընթացակարգերի համապարփակ կարգավորումներ՝ միավորելով մեկ վարույթի շրջանակում գործող տարբեր իրավական ակտերը, ինչն ավելի դյուրին կդարձնի իրավակիրառ պրակտիկան։
Այսպիսով, նախագծի ընդունման անհրաժեշտությունը բխում է առկա օրենսդրական կարգավորումների կատարելագործման, գործնականում առաջացող խնդիրների սահուն լուծման, մատուցվող ծառայությունների որակի բարելավման, ինչպես նաև՝ իրականացվող վարչարարության թվայնացման անհրաժեշտությունից։ 

2․ Առաջարկվող կարգավորման բնույթը․
Նախագծով առաջարկվում է՝
1)  սահմանել քաղաքացիություն ստանալու և քաղաքացիությունը դադարեցնելու համար դիմելու էլեկտրոնային ընթացակարգ։ Նախատեսվում են Համակարգի աշխատակարգը, ներառյալ՝ Համակարգում նույնականանալու, օգտահաշիվ բացելու կարգավորումներ։
2) նախատեսել քաղաքացիություն հայցող կամ քաղաքացիությունը դադարեցնել ցանկացող անձի կողմից կատարվող անհրաժեշտ քայլերի հաջորդականությունը, Համակարգում էլեկտրոնային հայտ ներկայացնելու, էլկտրոնային հայտի վարման և նախնական ուսումնասիրություն կատարելու ընթացակարգեր։ Ընդ որում, ներդրված է էլեկտրոնային հայտի շտկման հնարավորություն, ինչը թույլ է տալիս անձին նախապես՝ մինչև դիմումը ներկայացնելը, հավաքագրելու անհրաժեշտ փաստաթղթերը և անհրաժեշտության դեպքում կատարելու ուղղումներ։ Նման մեխանիզմը հեշտացնում է վերջիներիս կողմից քաղաքացիություն ստանալու կամ քաղաքացիությունը դադարեցնել համար դիմելու գործընթացը։
3) կարգավորել հերթագրվելու և լիազոր մարմին այցելելու մեխանիզմները, ինչը կնպաստի հերթերի բեռնաթափմանը և անձանց առավել արդյունավետ ծառայությունների մատուցմանը։
4) սահմանել Համակարգին հասանելիություն ունեցող պետական մարմինների շրջանակը, ինչպես նաև համապատասխան տվյալների շտեմարանների փոխգործելիության, իրական ժամանակի ռեժիմով տեղեկատվության ստացման կանոնակարգումներ, ինչը կնպաստի արդյունավետ վարչարարության իրականացմանը և արագացմանը, ինչպես նաև՝ անվտանգության ռիսկերի նվազեցմանը, հնարավոր կեղծիքների կամ սխալների կանխմանը։ Մի շարք գործընթացներ Համակարգն իրականացնելու է ինքնաշխատ եղանակով, ինչն էլ իր հերթին կնպաստի գործերի արագ վարմանը։ Ավելին, նախատեսված է բոլոր իրավասու մարմինների հասանելիությունը Համակարգին, այդ թվում՝  Հանրապետության նախագահի և Քաղաքացիության հարցերով միջգերատեսչական հանձնաժողովի, ինչը բարձրացնում է վարույթի իրականացման արդյունավետությունը։
5) Միավորել քաղաքացիություն ստանալու և քաղաքացիությունը դադարեցնելու ընթացակարգերը կարգավորող Կառավարության որոշումները մեկ միասնական ակտում և վերացնել մեկ վարույթին առնչվող ընթացակարգերի մասնատվածությունն ու կարգավորումը տարբեր իրավական ակտերով։
3․ Կապը ռազմավարական փաստաթղթերի հետ․ 

Նախագծի ընդունումը բխում է ՀՀ կառավարության 2021-2026թթ․ գործունեության միջոցառումների ծրագրի 4-րդ՝ «Մարդկային կապիտալի զարգացում» բաժնի 4.2-րդ բաժնով նախատեսված առաջնահերթություններից։ Մասնավորապես, նշված ոլորտում ՀՀ կառավարության առաջնահերություններից է քաղաքացիներին (այդ թվում՝ օտարերկրյա) տրամադրվող ծառայությունների թվայնացումը, պարզեցումը և ավտոմատացումը։

4.  Լրացուցիչ ֆինանսական միջոցների անհրաժեշտությունը և պետական բյուջեի եկամուտներում ու ծախսերում սպասվելիք փոփոխությունները.
Նախագծի ընդունման կապակցությամբ լրացուցիչ ֆինանսական միջոցների անհրաժեշտություն չկա, և Նախագծի ընդունումը պետական բյուջեի եկամուտներում ու ծախսերում ուղղակի ազդեցությամբ փոփոխություն չի ենթադրում մինչև 2027 թվականը, քանի որ Էլեկտրոնային համակարգը մշակվել և ներդրվել է ԵՄ ֆոնդով՝ Միգրացիոն քաղաքականության մշակման միջազգային կենտրոնի ֆինանսավորմամբ, որը ներառում է նաև 2026 թվականի ընթացքում համակարգի սպասարկումը։ 2027 թվականից ակնկալվում է պետական բյուջեում ծախսերի ավելացում 6 մլն ՀՀ դրամի չափով։ 2027 և 2028 թվականներին համակարգի սպասարկման համար նշված գումարի չափով հավելյալ ծախսերը կիրականացվեն 2027-2028 ժամանակահատվածի համար 1234 ծրագրի 11006 միջոցառման գծով Հայաստանի Հանրապետության ներքին գործերի նախարարության համար նախատեսված միջոցների շրջանակներում:

  5․ Նախագծերի մշակման գործընթացում ներգրավված ինստիտուտները և անձինք․ 
Նախագիծը մշակվել է Հայաստանի Հանրապետության ներքին գործերի նախարարության կողմից։
6. Ակնկալվող արդյունքները․
Նախագծերի ընդունման արդյունքում կթվայնացվեն քաղաքացիություն ստանալու և քաղաքացիությունը դադարեցնելու գործընթացներում մատուցվող ծառայությունները, կապահովվի վարույթի էլեկտրոնային եղանակով իրականացումը, ինչի արդյունքում էականորեն կբարելավվի քաղաքացիության շնորհման և դադարեցման գործընթացների արդյունավետությունը, կբարձրանա այդ գործընթացների տնտեսական արդյունավետությունը, կխնայվեն ֆինանսական և մարդկային ռեսուրսներ, կբարելավվի մատուցվող ծառայությունների որակը և հասանելիությունը, կպարզեցվեն գործող ընթացակարգերը։ 
ՀՀ ներքին գործերի նախարարություն
